Astudiaeth Achos - Stori a Sbri

Grŵp chwarae wythnosol am ddim i blant cyn-ysgol a'u rhieni yw Stori a Sbri. Mae'r grŵp yn canolbwyntio ar ddatblygiad plant yn y blynyddoedd cynnar trwy gyfuniad o amser stori, cerddoriaeth a chanu, a chrefftau creadigol, yn ddwyieithog trwy gyfrwng y Gymraeg a'r Saesneg. Mae'r sesiynau'n seiliedig ar thema wythnosol ac wedi'u teilwra i'r Tymor neu i ddathlu pynciau neu ddathliadau penodol, e.e. ‘Hydref’ a ‘Diwrnod Shwmae, sut mae?’

Mae’r sesiynau’n dilyn y drefn hon:

· Croeso
· Gweithgareddau Crefft yn ôl themâu
· Chwarae rhydd
· Amser byrbryd
· Amser stori (yn seiliedig ar thema)
· Canu a chân ffarwel

Mae manteision bod mewn grŵp fel hyn yn cynnwys:

· Datblygu lleferydd a chynorthwyo sgiliau cynnar llythrennedd ac iaith 
· Cynnig cyngor rhianta defnyddiol ac ymarferol
· Annog darganfod, dysgu a rhyngweithio cymdeithasol mewn amgylchedd diogel, cefnogol a hwyliog
· Datblygu sgiliau motor manwl a bras
· Meithrin perthnasoedd cadarnhaol rhwng rhieni a phlant a’u cymuned ehangach

Nod Stori a Sbri yw darparu amgylchedd diogel a phleserus i blant a rhieni/gofalwyr. Mae’r grŵp yn cael ei redeg gan Weithwyr Teulu sydd wedi arfer cefnogi teuluoedd mewn ffordd ddeallus ac empathig a darparu amgylchedd croesawgar lle gall plant a rhieni gydlawenhau a bondio. Mae hefyd yn cynnig adnoddau addysgol sydd ddim bob tro ar gael i rai teuluoedd. 

Enghraifft

Daeth mam oedd newydd ddod i'r ardal i Stori a Sbri gyda'i hefeilliaid. Dangosai un efaill ymlyniad ansicr ac roedd yn ymddwyn yn bryderus os oedd yn gorfod gwahanu oddi wrth ei mam neu mewn sefyllfa anghyfarwydd. Ni fyddai'r plentyn yn gadael ochr ei mam ac roedd yn amharod i gymryd rhan mewn unrhyw un o'r gweithgareddau a gynlluniwyd oni bai y byddai'r fam yn eistedd gyda hi ac yn helpu. Roedd y plentyn hefyd yn aros am atgyfeiriad i'r gwasanaeth iaith a lleferydd am yr oedi yn ei sgiliau lleferydd. Roedd y fam yn teimlo o dan straen ac yn ofidus am y sefyllfa, roedd hi eisiau i'w merch gymdeithasu ag eraill a gallu mentro i ffwrdd oddi wrthi heb gynhyrfu ond nid oedd yn siŵr sut i gyflawni hyn. Gan ei bod yn fam newydd, ac yn newydd i’r ardal, roedd hi'n chwilio am gefnogaeth ac anogaeth i adeiladu ei rhwydwaith cymorth ei hun. Trwy fynychu sesiynau wythnosol, gwelsom hyder y fam yn tyfu ac arweiniodd hyn yn ei dro at ddatblygu hyder ei merch. Canolbwyntiwyd yn wythnosol ar grefftau a gweithgareddau a fyddai'n datblygu sgiliau iaith a chyfathrebu’r ferch a thros yr wythnosau fe wnaethom adeiladu ei hymddiriedaeth i allu camu i ffwrdd oddi wrth ei mam a'i hefaill er mwyn datblygu ei hunaniaeth unigryw ei hun.

Dros y misoedd diwethaf mae wedi bod yn wych gweld ei hannibyniaeth yn tyfu a'i gwylio'n dod i mewn i'r ganolfan yn hapus heb oedi ac yn chwarae gyda phlant eraill a staff. Mae’r fam yn teimlo bod sgiliau cyfathrebu ei merch wedi datblygu'n sylweddol a thrwy ddilyn y strategaethau a ddefnyddir yn y grŵp a'u parhau gartref, mae ei merch bellach yn rhoi geiriau at ei gilydd i ffurfio brawddegau byr ac yn edrych ymlaen yn fawr at y canu lle mae hi bob amser yn gofyn am ei hoff ganeuon. Mae'r teulu'n siarad Saesneg ac wedi symud i'r ardal. Mae Mam a'r efeilliaid wedi bod yn dysgu Cymraeg ac mae mam yn dweud eu bod nhw’n edrych ymlaen at ddysgu geiriau newydd bob wythnos yn y grŵp. Mae wedi bod yn anhygoel gweld lleferydd y plentyn yn datblygu o wythnos i wythnos a chlywed ei geirfa Gymraeg yn cynyddu.

